
Cúrsaí Liathróid Láimhe 2011
Meaití Jó Shéamuis

Rúnaí Chumann Liathróid Láimhe Mhícheál Breathnach

I
s áit fíorchruógach, ach thar a bheith spleodrach pléisiúrtha, é pinniúr an
chumainn sin againne ar an gCnoc ó cheann ceann na bliana mórán ag óg
agus aosta, ní hé amháin lena mbíonn d’imirt agus de thraenáil ann ach mar

gheall ar an méid spraoi agus spóirt a bhíonn taobh istigh de cheithre ballaí an
ionaid féin.  Go deimhin, is ionad iontach sóisialta é, áit a gcloistear gacha le
scairt bhreá gháirí go minic ag baint oiread macalla taobh istigh ann is a níonn
lascadh liathróide in aghaidh na mballaí céanna!

Tadhg Ó Curraoin, Cian Ó Conghaile, Eimear Ní Bhiadha agus Jimí Ó Fatharta.

Ach is ann freisin atá bunchloch an
traidisiúin fhada atá ag an gcluiche
féin sa bpobal á dhaingniú go láidir
le blianta deasa anuas anois chomh
maith.  Tá clú saothraithe ag óige an
pharáiste nár samhlaíodh ach a
raibh an pinniúr á thóigeáil os cionn
deich mbliana fichead ó shin.  Agus
is i neart agus i dtreise atá an clú sin

ag dul.  Baineadh curadhiarrachtaí
amach i rith na bliana seo caite a
mba mhór ag cumainn eile ar fud na
tíre a leath oiread a bheith le
maíomh acu.  Obair chrua
leanúnach agus uaireanta fada
traenála sa bpinniúr féin a
shaothraigh an stádas iontach seo
atá bainte amach againn ar bhonn

contae, cúige agus náisiúnta.  Beidh
neart mionscagtha agus neart
tagairtí do ghaisce imeartha na
hóige agus na ngrádanna faoi aois á
ríomh agam ar ball de réir mar a
thiocfas mé chomh fada leo ó mhí
go mí.

Ach mar adeireadh an mhuintir a
tháinig romhainn “mara mbeidh

Fionnuala Ní Ghruinnéil, Majella
Nic Dhonnchadha agus Laoise
Bhreathnach.  Bhí a bhformhór seo
caithréimeach arís an mhí dár
gcionn nuair a reachtáladh Féile na
nGael i gContae seo na Gaillimhe
den chéad uair le cosamar scór
blianta.  Is i bpinniúr Mhícheál
Breathnach ar an gCnoc a cuireadh
cóir reachtála ar fhoirne cailíní
Roinn a Dó. Ba iad Baile Liam
oirthuaisceart an chontae agus
Mícheál Breathnach ionadaithe na
Gaillimhe agus ó tharla chaon
fhoireann acu a bheith dochloíte ina
gcuid grúpaí éagsúla ar an Satharn
is rompu a bhí an babhta ceannais i
ndán an lá dár gcionn istigh i
mBóthar na Trá.  Ach rinne cailíní an
chumainn s’againne fíorghaisce
babhta amháin eile, in ainneoin
beirt acu a bheith tinn, gur
ghnóthaíodar dhá chluiche in
aghaidh tada leis an scór 21–13,
21–13.  Ar an bhfoireann bhí Eimear
Ní Bhiadha, Anna Ní Odhráin-Ní
Mhurchú, Sorcha Ní Bhraonáin,
Majella Nic Dhonnchadha agus
Sinéad Ní Mhaoláin.

Athraíonn an bhéim roinnt ón
ngnáthphinniúr go dtí an imirt
binne nó Aon Bhalla Amháin sa
samhradh, nó tamall roimhe sin
féin le blianta beaga anuas.

Liathróid níos mó agus níos boige
ná an ceann a bhíonn in úsáid
againn sa ngnáthphinniúr dúinte
cheithre bhalla a imrítear, caoi a
fhágann an scéal níos éasca ar
bhoiseanna na lámh – ach sin uile a
mbíonn d’éascaíocht ag baint leis
an imirt féin!  Is maith an réiteach é
an cleachtadh a nítear i halla na
bunscoile agus i bpinniúir chlós na
scoile sin do na comórtais mhóra
idirnáisiúnta a imrítear go hiondúil
i gcorplár an tsamhraidh.  Is ceann
acu sin a bhí tamall de bhlianta á
imirt i mBaile an Mhóta agus i
mBéal Easa Dara i gCo. Shligigh
agus atá aistrithe anois le cúpla
bliain anuas go dtí Spórtlann
Theach Ósta Bhreachmhaí i
gCaisleán an Bharraigh.  Bíonn
ionadaíocht láidir fhairsing ag
Cumann Mhícheál Breathnach ann
le blianta agus ní folamh a bhíonn
riar acu ag teacht abhaile thar éis
an dá lá ach oiread.
Comhghairdeachas le idir óg agus
fásta a bhí páirteach ar an gcéad
deireadh seachtaine de mhí Iúil i
mbliana agus a choinnigh an
bhratach ar foluain thar ceann an
pharáiste seo.  Chuaigh cuid acu
píosa maith ar a gcuid comórtais,
léithéidí Chian Ó Conghaile agus
Anna Ní Odhráin-Ní Mhurchú ina

n-aoisghrádanna agus Gearóidín
Ní Chadhain, iad fré chéile a
chuaigh chomh fada le babhtaí
leathcheannais agus leo siúd a thug
toirtíní abhaile leo: Stiofán Ó
Conghaile agus Dónal Ó Braonáin
a ghnóthaigh an Pláta do
Bhuachaillí faoi 10, Eimear Ní
Bhiadha a ghnóthaigh Craobh na
gCailíní faoi 14, Ciana Ní
Churraoin an chraobh Cailíní faoi
16 agus Colm Mharcuis Ó Cualáin
Craobh Máistrí Ruby na bhFear
chomh maith le Tadhg Ó Curraoin
a chuaigh go dtí an babhta
ceannais.

Roimh bhuille scoir, cúpla
toradh coláistí dara leibhéil ón mí
seo caite. Is é Cian Ó Conghaile
Seaimpín Chonnacht d’imreoirí na
céadbhliana, gaisce a rinne sé i
mBaile Liam thar ceann Choláiste
Cholmcille agus ba bheag bídeach
nár éirigh le Anna Ní Odhráin-Ní
Mhurchú an cleas céanna a bheith
déanta aici sa gcluiche ceannais
cúige do chailíní céadbhliana. Níl
uaithi ach beagán eile cleachtaidh
ar an bpinniúr mór 60 troigh faoi 30
troigh!   

Agus an focal scoir do rí-imreoir
na Cathrach… sea, d’eile ach Ciana
Ní Churraoin atá luaite chomh
minic sin agam ó thosaigh mé air
seo.  Ach d’fhág mé cheithre cinn
eile de chraobhacha as an
gcomhaireamh go dtí anseo faoi
dheireadh.  Ghéill sí seacht nó a
hocht de bhlianta dá cuid céilí
comhraic nuair a thug sí Craobh
Uile-Éireann faoi 23 abhaile as Loch
Garman léi sa mBealtaine seo caite,
mí go díreach i ndiaidh di an
chraobh faoi 16 a bheith gnóite aici.
I mí Iúil, is í Adhna Ní Bhraonáin an
páirtí a bhí aici nuair a ghnóthaigh
siad Craobh Dhúbailte na hÉireann
sa bPinniúr 60 x 30 do chailíní faoi
15 agus thug sí léi an Chraobh
Shingil 60 x 30 ar an Domhnach an
25ú lá de Mheán Fómhair nuair a
chriog sí cailín Ard Mhacha,
Méadhbh McElduff, sa gCeannanas
Mór leis an scór 21–4, 21–10.  Tá
Craobh Sóisir Liathróid Láimhe na
gColáistí Dara Leibhéil curtha aici ó
shin leis an méid sin dá hAlma
Mater, Coláiste na Coiribe i
nGaillimh.  Nár laga Dia Ciana agus
go bhfága Sé againn í mar níl aon
ríochan go deo léi, bail ó Dhia ’s ó
Mhuire uirthi!

Colm Mharcuis Ó Cualáin a bhuaigh Craobh Máistrí Ruby na
bhFear Aon Bhalla Amháin i gCaisleán an Bharraigh i mí Iúil na
bliana seo.

Conall Ó Céidigh (Rúnaí)

Tá bliain eile curtha dínn anseo in Indreabhán agus bhí go leor ag tarlú i gcaitheamh
na bliana.  Idir na foirne faoi aois agus na foirne Sóisir agus Sinsir, tá an oiread
cluichí imeartha agus traenáil déanta i gcaitheamh na bliana.  Chomh maith leis sin

d’fhág muid slán ag ár gCathaoirleach, Pádhraic Joe Shéamuis Ó Fatharta.  Ba mhaith liom
thar ceann an Chumainn - na baill agus na foirne agus na fochoistí ar fad - buíochas a
ghlacadh le Pádhraic as ucht an obair a chuir sé isteach sa gCumann ar feadh na mblianta.
B’ambasadóir iontach don Chumann é agus aireoidh muid uainn go mór é.  Faoi láthair is é
Tadhg Mór Ó Curraoin a sheas isteach sa mbearna.  Ba mhaith liom freisin buíochas a
ghlacadh leis na bainisteoirí, traenálaithe agus imreoirí a rinne a ndícheall i gcaitheamh na
bliana.  Is iontach an chreidúint sibh ar fad do Chumann Míchéal Breathnach.

Tá muid i gcónaí ag cuartú cúnaimh ó
mhuintir na háite.  Má tá suim agat
cúnamh a thabhairt, labhair le duine de
na bainisteoirí nó le duine ar bith ar aon
choiste; bheadh míle fáilte romhaibh ar
fad. Is féidir freisin tacaíocht a thabhairt
nuair a imríonn sibh an lotto.  Ní
chosnaíonn sé ach €2 sa tseachtain agus
tugann sé cúnamh dúinn na foirne agus
an pháirc a choinneáil ag imeacht.  Is
féidir an lotto a cheannacht ar-líne
freisin ag www.michealbreathnach.com.  

Ba mhaith liom freisin buíochas a
ghlacadh le Coiste na Páirce.  Ní jab
éasca é an pháirc a choinneáil i gceart
ach bíonn sí thar barr i gcónaí.  Tá
buíochas feisin ag dul do Bheachla Ó
Maoileoin agus do Choiste Páirce Ros
an Mhíl as ucht cead a thabhairt dúinn
an pháirc a úsáid i gcaitheamh na
bliana.

Le cúnamh Dé, déanfaidh muid ar
fad arís é an bhliain seo chugainn.

Peil Sinsir
I gcraobh sinsir peile na Gaillimhe i
mbliana, tarraingíodh Mícheál
Breathnach i gcoinne Chora Finne sa
gcéad bhabhta den chraobh ach, ar an
drochuair dóibh, chliseadar leis an scór
2-11 le 1-6. Sa gcéad bhabhta eile, an
babhta cúldorais ar an 29ú lá de
Bhealtaine, bhí bua maith ag na
Breathnaigh ar an gCreagán/Maigh
Locha leis an scór 1-11 i gcoinne 0-12. Ar
an drochuair, rinne foireann an
Achréidh achomharc maidir leis an
gcluiche sin agus, i ndiaidh próiseas
fada agus go leor anonn agus anall,
athimríodh an cluiche ar an 11ú lá de
Mheán Fómhair agus d’éirigh leis an
gCreagán bua de dhá chúilín a fháil
agus d’fhág Mícheál Breathnach slán le
craobh na bliana seo. 

Bhí an fhoireann sinsir páirteach i
Roinn 1a na sraithe i mbliana agus

d’éirigh leo cluiche amháin a bhuachan i
gcoinne Bhóthar na Trá. Chliseadar ina
gcuid cluichí i gcoinne Bhaile an
Mhuilinn, Bhearna, Naomh Anna, Chora
Finne, Chill Fhir Iarainn agus na
Ceathrún Rua. Tá dhá chluiche fós fagtha
i gcoinne Réalta Thuama agus Mhaigh
Cuilinn ach beidh an fhoireann páirteach
i Roinn 1b an bhliain seo chugainn. 

I gcraobh faoi 21 na bliana seo, bhí
bua maith de chúig chúilín ag Mícheál
Breathnach ar fhoireann na cathrach,
Naomh Mícheál, sa gcluiche ceathrú
ceannais leis an scór 1-10 i gcoinne 1-5.
Sa gcluiche leathcheannais, fuair siad an
láimh in uachtar ar Chill Aithnín le dhá
chúilín, 1-8 i gcoinne 0-9, agus tá siad
cáilithe don chluiche ceannais i gcoinne
Bhóthar na Trá/Cnoc na Cathrach nach
bhfuil imeartha go fóill. 

Iomáint
Bliain stairiúil a bhí i 2011 do Choiste
Iomána Chumann Mícheál Breathnach.
Bhí dhá fhoireann fásta, na Sóisir B agus
na Sóisir C, san iomaíocht den chéad
uair, agus bhí na Sóisir B fós sa tóir go
láidir ar Chraobh an Chontae agus an
méid seo á scríobh.  

Bhain an fhoireann Sóisir B barr an
tábla sa ngrúpa amach, agus áit sna
babhtaí ceathrú ceannais dá réir, le
buanna ar an gCaisleán Gearr, ar Ard
Rathain, ar Chill Chon Iarainn agus ar
Chreachmhaoil; chríochnaigh a gcluiche
le Naomh Tomás ar comhscór agus níor
chaill siad cluiche grúpa ar bith.  Bhuaigh
siad ar na Sáirséalaigh sa gcluiche
ceathrú ceannais agus bhí siad ar tí imirt
sa gcluiche leathcheannais in aghaidh
Thíne/Mainistir/Dún Doighre nuair a
bhí sé seo á scríobh. (Féach lth. a 42)

Bhí rith maith ag an bhfoireann Sóisir
C sna cluichí grúpa ach tháinig deireadh
leis an rith sin in aghaidh an Chairn
Mhóir sa gcluiche ceathrú ceannais.   

Bhí bliain mhaith ag na Mionúir
freisin; cháiligh siad as an ngrúpa ach
níor éirigh leo sa mbabhta ceathrú
ceannais. 

Coiste na nÓg
Bhí bliain iontach ag ógánaigh Mhícheál
Breathnach le neart cluichí agus go leor
gasúr ag glacadh páirte.  Ó aois 8 suas
go dtí 16 bliain, bhí siad cruógach ag
traenáil agus ag imirt.  Bhí Féile na
nGael ar siúl i mbliana freisin agus
tháinig foireann as Contae Lú a chaith
an deireadh seachtaine anseo i gCois
Fharraige linn. Bhí cluichí go leor ar siúl
ag an aoisghrúpa 8–12 agus a lán gasúr
ag glacadh páirte, idir bhuachaillí agus
chailíní.  D’éirigh thar cionn leis na
leaids faoi 13, chuaigh siad go dtí an
cluiche ceannais sa City League, bhain
siad fíorshásamh as a gcuid cluichí agus
as a gcuid traenála.

D’éirigh thar barr le buachaillí
Mhícheál Breathnach faoi 14 nuair a
chrochadar leo corn Roinn 2 an Iarthair
ar pháirc Ros Muc i gcluiche ceannais
Pheil na nÓg.  Fuaireadar an ceann is
fearr ar Rinn Mhaoile leis an scór 5-13 in
aghaidh 4-07.  Ar aghaidh ansin go dtí
cluiche ceannais Shraith an Chontae a
d’imir na leaids in aghaidh Dhún Mór
Mhic Éil, Dé Domhnaigh, an 3 Iúil, i
Staid an Phiarsaigh ag 1.15 i.n., agus
d’éirigh leo an bua a fháil ansin freisin.

Bhí campaí samhraidh ar siúl, don
pheil agus don iomáint, ar Pháirc na
mBreathnaigh agus d’fhreastail líon mór
gasúr, idir bhuachaillí agus cailíní, ar na
campaí seo. Bhí coicís spraoi ar siúl, ag
foghlaim scileanna agus ag imirt cluichí,
agus baineadh an-sásamh as sin.  Tríd is
tríd, bhí bliain mhaith shásúil ag Coiste
na nÓg agus míle buíochas ón gCoiste le
chuile dhuine a ghlac páirt, idir na
gasúir, na tuismitheoirí / caomhnóirí
agus chuile dhuine eile a thug tacaíocht.

Thosaigh mé amach ag traenáil le foireann Mhícheál
Breathnach ag aois a 7 agus is cinnte go raibh an-tionchar
ag imreoirí, cóitseálaithe agus acu siúd a oibríonn go
deonach ar son an chumainn go háitiúil ar an dul-chun-
cinn a rinneas ó thaobh na peile de. Buíochas ó chroí leo ar
fad agus le mo mham agus mo dheaid a bhí ina
dtiománaithe tacsaí agam i gcónaí! Bhí craic, spóirt agus
spraoi againn ar an bpáirc ó na laethanta faoi 10 go dtí an lá
atá inniu ann agus rinne siad seo uilig a seacht míle dícheall
a chinntiú go mbeadh muid chomh maith agus a
d’fhéadfadh muid a bheith, rud a léiríodh go soiléir nuair a
fuair triúr againn, mé féin, Peadar Óg Ó Gríofa agus Fiach
Ó Béarra, áit ar fhoireann mionúir na Gaillimhe anuraidh!

Ainmníodh mé don phainéal faoi 21 agus, mar aon le
Tomás Ó Floinn a bhí ag imirt peil mionúir liom do
Ghaillimh, d’éirigh liom áit a bhaint amach ar an
bhfoireann, ag imirt i lár páirce. Chaith mé an bhliain ag
taisteal ar an M6 as Baile Átha Cliath go Baile Chláir na
Gaillimhe chuig an traenáil, ar a laghad faoi dhó sa
tseachtain, ach ar deireadh is cinnte gurbh fhiú é. Bhí
sárphainéal againn, rud a bhí ar taispeáint agus muid ag
crochadh linn Chraobh Chonnacht agus, go háirithe, i
gcoinne Chorcaí, rogha na coitiantachta. Ar an lá sin i mí
an Aibréain, d’imir muid chomh maith in Éirinn agus a
d’fhéadfadh muid. Fiú amháin agus muid ceithre
phointe síos, bhí meon iontach ag an bhfoireann ar fad;
theastaigh uainn an cluiche a bhuachaint agus, dóibh
siúd a bhí ar phainéal na mionúr an bhliain roimhe,
theastaigh uainn díoltas a bhaint amach. Agus rinne!
D’éirigh linn sa deireadh an sárthaispeántas peile sin a
bhuachaint le 1-11 in aghaidh 0-12; cúl iontach ó fhear
oirthear na Gaillimhe, Michael Boyle, an difríocht idir na
foirne ar an gclár scórála. Bhí muid ann, cluiche ceannais
na hÉireann i bPáirc an Chrócaigh os ár gcomhair i
gcoinne Chontae an Chabháin, brionglóid fhormhór
ghasúir na hÉireann bainte amach againn agus gan idir
muid agus Corn an Chléirigh ach aon chluiche amháin. 

Craobh Uile-Éireann
faoi 21

Fiontán Ó Curraoin

Ag siúl amach ar Pháirc an Chrócaigh dom, ag éisteacht leis an slua ag tacú
linn ar lá Chraobh Uile-Éireann faoi 21, bhí mé ar mhuin na muice. Tá
cuimhne mhaith agam ar chluiche ceannais Chraobh na hÉireann i 1998,

mo chéad thuras go Páirc an Chrócaigh in 2000 agus a bheith i láthair don bhua
iontach i gcoinne na Mí in 2001. Bhíodh imreoirí na laethanta sin ina laochra
agam. Ag breathnú timpeall orm féin, bhí lúcháir chroí orm go raibh mé féin
agus na leaids i ndiaidh dul chomh fada leis an gcluiche craoibhe agus bhí a
fhios agam go raibh sé tuillte againn a bheith ann.

Fiontán Ó Curraoin ag bualadh báire.

Bhí muid ag súil le cluiche deacair i gcoinne an
Chabháin agus bhí a fhios againn go gcoinneodh na
himreoirí ag déanamh a seacht míle dícheall go dtí
séideadh na feadóige deiridh ach bhí muid réidh dóibh.
Ar deireadh, ní raibh an cluiche chomh gar agus a bhí an
cluiche leathcheannais ach, é sin ráite, bhí sé níos deacra
ná a cheapfá ón scór 2-16 in aghaidh 1-09. Bhí an lá linn!
Níl cur síos ná insint béil ar an tsástacht a mhothaigh mé
féin agus mo chomhbhádóirí i ndiaidh an chluiche sin.

